
SUĠĠERIMENTI 

Il-Kumitat għall-Iżvilupp jistieden lill-Kumitat għall-Affarijiet Legali, bħala l-kumitat 

responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu: 

 

– wara li kkunsidra r-riżoluzzjoni leġiżlattiva tiegħu tal-1 ta' Diċembru 2011 dwar it-test 

konġunt, approvat mill-Kumitat ta' Konċiljazzjoni, għal regolament tal-Parlament 

Ewropew u tal-Kunsill li jemenda r-Regolament (KE) Nru 1905/2006 li jistabbilixxi 

strument ta' finanzjament tal-kooperazzjoni għall-iżvilupp (PE-CONS 00059/2011 – C7-

0379/2011 – 2010/0059(COD))1; 

– wara li kkunsidra r-riżoluzzjoni tiegħu tat-8 ta' Ġunju 2011 dwar ir-Regolament (KE) Nru 

1905/2006 li jistabbilixxi strument ta' finanzjament tal-kooperazzjoni għall-iżvilupp: 

lezzjonijiet miksuba u perspettivi għall-ġejjieni2, 

Dwar l-atti ta' implimentazzjoni 

1. Ifakkar li, fil-każ tal-Istrument tal-Kooperazzjoni għall-Iżvilupp (DCI), kif ukoll strumenti 

ta' finanzjament estern oħra, il-Parlament sa mill-2006 wettaq proċess ta' 'skrutinju 

demokratiku', flimkien ma' setgħat ta' skrutinju formali stabbiliti għal miżuri 

implimentattivi, fil-forma ta' djalogu politiku mal-Kummissjoni dwar abbozz ta' miżuri; 

jinnota madankollu li l-esperjenza tal-Parlament ma' din il-prattika kienet varjata, u li l-

influwenza tiegħu fuq id-deċiżjonijiet tal-Kummissjoni kienet limitata; 

2. Jindika, li fl-isfera tal-kooperazzjoni għall-iżvilupp, l-atti ta' implimentazzjoni spiss huma 

bbażati fuq konsultazzjonijiet minn qabel ma' partijiet terzi, u dan il-fatt jagħmilha aktar 

diffiċli li jsiru tibdiliet fi stadju avvanzat tal-proċedura formali ta' komitoloġija; jenfasizza 

għalhekk, li n-notifika bikrija lill-Parlament u d-djalogu miegħu, bħalma qed jiġi diskuss 

bħalissa mill-istituzzjonijiet fl-istennija tal-istrumenti ta' finanzjament estern il-ġodda 

għall-2014-2020, jikkostitwixxu pass importanti lejn użu aktar effettiv tas-setgħat ta' 

skrutinju tal-Parlament; 

3. Huwa tal-fehma li l-perjodu ta' żmien li spiss ikun qasir ħafna bejn il-preżentazzjoni tal-

abbozz ta' miżuri ta' implimentazzjoni u l-adozzjoni tagħhom mill-Kummissjoni, diffiċli li 

jitqabbel mal-metodi ta' ħidma tal-Parlament; 

Dwar l-atti ddelegati 

4. Fir-rigward tal-istrumenti ta' finanzjament estern, ifakkar fid-deċiżjoni tiegħu fi ħdan ir-

riżoluzzjoni leġiżlattiva tiegħu tal-1 ta' Diċembru 2011 dwar l-emenda tar-Regolament 

(KE) Nru 1905/2006, li jkun hemm insistenza fuq l-użu tal-atti ddelegati kull fejn ikunu 

involuti deċiżjonijiet politiċi strateġiċi dwar il-finanzjament u l-ipprogrammar; fl-istennija 

għad-DCI għall-2014-2020, itenni li għażliet politiki sostanzjali, b'mod partikolari rigward 

oqsma ta' prijorità u allokazzjonijiet finanzjarji indikattivi f'termini wiesgħa, ma jistgħux 

                                                 
1 ĠU C 165 E, 11.6.2013, p. 109 

 
2 ĠU C 380 E, 11.12.2012, p. 51  

isiru fil-livell ta' atti ta' implimentazzjoni; jenfasizza għal darb'oħra l-fatt li l-

parteċipazzjoni tal-koleġiżlaturi f'għażliet bħal dawn ma tistax titqies bħala mikroġestjoni; 

5. Jemmen li l-atti ddelegati huma partikolarment utli fl-isfera tal-politika esterna, billi dawn 

jikkombinaw leġittimità demokratika msaħħa ma' teħid tad-deċiżjonijiet flessibbli u 

reattiv; jenfasizza madankollu, li partikolarment fil-każ ta' strumenti finanzjarji wesgħin u 

kumplessi bħad-DCI, l-oqsma potenzjali tal-kooperazzjoni għandhom ikunu definiti biċ-

ċar fl-att bażiku; 

6. Joġġezzjona l-argument ippreżentat mill-Kummissjoni fil-Komunikazzjoni tagħha dwar l-

Ewwel Tabella ta' Valutazzjoni tas-Simplifikazzjoni għall-QFP 2014-2020 

(COM(2012)0531), adottata fl-20 ta' Settembru 2012, li l-użu ta' atti ddelegati, kif propost 

mill-Parlament Ewropew għall-istrumenti ta' finanzjament estern, ifixkel l-objettivi 

importanti ta' effiċjenza, flessibilità u semplifikazzjoni; 

7. Jinnota li n-nuqqas ta' ġurisprudenza dwar l-Artikolu 290 u dwar il-kriterji stabbiliti fih, 

għamilha aktar diffiċli għall-koleġiżlaturi li jaqblu dwar delimitazzjoni bejn atti ta' 

implimentazzjoni u atti ddelegati fil-każ ta' strumenti ta' finanzjament estern, li 

m'għandhomx il-karatteristiċi tipiċi ta' leġiżlazzjoni b'kamp ta' applikazzjoni regolatorju. 

